
U SUSRET NOVOJ 
ŠKOLSKOJ GODINI

Hajrudin Hodžić

E Uzvišeni Allah kaže: “O vi koji vjerujete, 
sebe i porodice svoje čuvajte od vatre čije 
će gorivo ljudi i kamenje biti“.

Isto tako, kaže: “Reci: “Zar su isti oni koji znaju 
i oni koji ne znaju? Samo oni koji pameti imaju 
pouku primaju!”
Na pragu nam je nova školska godina. Nova 
prilika i šansa da djeca nauče nešto korisno i da 
se osposobljavaju za nove životne izazove, kojih 
je svakoga dana sve više.
Poenta uspjeha je u vašem i našem gledanju 
na pitanje školovanja i početka nove školske 
godine: predstavlja li vam školovanje tegobu i 
muku ili priliku da vaše dijete ili unuk putem 
školovanja izraste u zdravu i potpunu ličnost 
koja zna za dobro i koja sve čini da bi dobro 
došlo do izražaja.
Ako školovanje shvatite kao svetu misiju koju 
treba odraditi na najbolji mogući način, u tom 
slučaju ćete dati sve od sebe da vaše dijete ili 
vaš unuk uspije u školi, što je predispozicija i 
prilika za uspjeh u čitavom životu. Samo uz vaše 
i zalaganje vašeg dijeta, možete očekivati plod 
školovanja u koji svi ulažemo kako materijalno 
tako fizički.
Žalosno je čuti kako jedan otac nije nikad, ili je 
jedanput ili dva puta, posjetio školu koju pohađa 
njegovo dijete da bi se raspitao o njegovom 
ponašanju ili učenju. Ovakva osoba nema koga 
kriviti ukoliko se on ovako odnosi spram odgoja 
svoga djeteta.

Poznajem brata, Allah da mu podari svako 
dobro, koji ima nekoliko djece i svakoga dana 

sa svakim provodi sahat u ponavljanju onoga 
što su toga dana učili u školi. Ko to danas među 
nama radi? Kad cvijeće zalivaš, možeš očekivati 
da cvjeta i raste, a ono uvehne bez vode i vašeg 
interesiranja.
Nemojmo biti ni prestrogi, pa da nam djeca 
gledaju na knjige i učenje kao na najgore 
neprijatelje. Neka se poneka nagrada za svaku 
peticu, a za odličan uspjeh na pologodištu i, 
na kraju školske godine, veća nagrada koja će 
vašem djetetu, unuku, bratiću ili sestriću biti 
podstrek da se još više trudi i uči. 
Kažu da ključnu ulogu u očuvanju Palestinaca 
u Palestini imaju vjera u Boga i nauka, jer su 
Palestinci znali da je nauka najprofitabilnija i 
najprioritetnija. Među Arapima su Palestinci 
najobrazovaniji. To je jedan od razloga zašto su 
opstali na svojoj zemlji.
Naša situacija je slična njihovoj. Nama je jedini 
izlaz u nauci i poštenom načinu života. Treba 
nam mnogo učenih ljudi. Učenih i poštenih. 
Imamo relativno zadovoljavajući broj učenih, ali 
mnogi od njih nisu pošteni i, umjesto da rade za 
svoj narod,  svakoga dana ga sve više uništavaju 
i srozavaju. 
Uzvišeni Allah kaže: “O vi koji vjerujete, sebe i 
porodice svoje čuvajte od vatre čije će gorivo ljudi i 
kamenje biti“. Najbolji način da sačuvamo svoje 
porodice je da ih naučimo da budu svjesni, 
vrijedni i dobri ljudi i muslimani.
Neki od vas rade u školi. Pozivam sebe i vas da 
preispitamo sve što je u vezi sa našom misijom. 
Ukoliko se naš posao svodi na iščekivanje plaće 

(iako je ona neophodna) i da se otarasimo 
obaveze, ne ulažući truda da se poveća kvalitet 
naših predavanja i rada sa djecom, onda 
zasigurno nismo opravdali preuzeti emanet. 
Obrazovanje je misija, a ne trka za plaćom 
i radnim mjestom. Nemojte da nam djeca 
završavaju škole bez odgoja i morala. Nama 
papagaji nisu potrebni. Polovnih kompjutera 
ima napretek i po niskim cijenama. Na svoja 
pleća ste uzeli emanet podučavanja i odgajanja, 
pa nemojte pronevjeriti ključni emanet.
Očevi vaših učenika su vam u emanet ostavili 
svoju djecu na nekoliko sati u toku jednog 
dana, pa uložite sav svoj trud da to povjerenje 
opravdate i da iza sebe ostavite lijep spomen i 
trag.
Na roditeljima je da djeci omoguće potrebne 
uslove za normalno školovanje. Shvatamo da 
je ekonomska situacija teška, ali smatram da je 
ovo najprofitabilnije ulaganje od kojeg će vaše 
dijete uvijek imati koristi, pa makar da u prvom 
periodu i ne nađe odgovarajući posao.
Nemojte se zavaravati izrekama ljudi koji kažu: 
«Zašto da uči i studira kad nemaju posla ni oni koji 
su završili?!» Pa zar se uči samo radi posla? Da, 
posao i nafaka su ključni, ali pitajte nepismene 
bogataše kako se mizerno osjećaju naspram 
učenih ljudi, makar ih ucjenjivali svojim 
imecima i slabim platama!
Allah, dž.š., pobija takve tvrdnje kad kaže: “Reci: 
“Zar su isti oni koji znaju i oni koji ne znaju? Samo 
oni koji pameti imaju pouku primaju!” Nauka nije 
da se preko nje postiže bogatstvo. Nauka je sama 
po sebi blagodat i cilj koji vodi ka Uzvišenom 
Allahu. 

Svojoj djecu nastojte osigurati kompjuter te 
pristup internetu. Nadzorirajte kako ih vaša 
djeca koriste, jer je to poput mača sa dvije oštrice 
bez kojeg se ne može.
Trenutno na bosanskom jeziku ima najmanje 
dvadesetak internet-stranica na kojima možete 
pronaći šta vam duša poželi o islamu. Te stranice 
su naši internet-minberi sa kojih se naši učenjaci, 
koji to znaju iskoristiti, obraćaju. Mi nemamo 
svoju islamsku televiziju ili radiostanicu na 
nivou države, ali imamo mnoštvo internet-
stranica čiji je kvalitet na zavidnom nivou.
Nema svoju težinu pravdanje da se nema para 
kad čujemo podatke o broju pušača. Rijetke 
su porodice u kojima niko ne puši. Kad bi taj 
pušač samo smanjio svoje izdavanje u cigarete, 
sačuvao bi svoje zdravlje i imao bi mogućnost 
da nagradi svoga sina, unuka ili bratića za svaku 
peticu u školi. 
Hadisi u kojima se kaže: “Tražite nauku pa makar 
u Kini” ili “Tražite nauku od bešike do groba” nisu 
vjerodostojni, tj. nije ih rekao Muhammed, 
s.a.v.s., ali je on rekao da je traženje nauke 
obaveza svakog muslimana, tj.  muslimanke.
Molim Uzvišenog Allaha da nam da svijesti i 
snage da sebi napravimo listu obaveza za novu 
školsku godinu koje ćemo se pridržavati i tako 
napredovati na polju obrazovanja. 
Prilika je pred nama, samo je trebamo 
iskoristiti.
Allahov Poslanik, s.a.v.s., često bi učio ovu 
dovu: «Gospodaru moj, nauči me ono što je 
korisno i okoristi nas naučenim i povećaj nam naše 
znanje».
Amin.

With the start of the new school year

Hajrudin Hodzic

In this work, originally a Friday sermon 
(khutba), the author talks about the start of the 
new school year. He views it as a chance for our 
children to learn something useful and to get 
ready for the new life challenges.

Essential to a success in this field is our view 
of the educational process: does it represents 
a hardship and suffering or a chance for our 
children to, through education, grow into 
healthy and complete personalities, who can 
recognize good and who do everything to help 
it prevail. 

